
Dell’Aneide
Canto i.





173.




Scomputo de ’ngorfire, eccote attuorno
Li becchiere chiù gruosse, e de shiurille
’Ncoronano la ʼmbrumma, e lo contuorno
Rebommava a li brinnese de chille.
E perchè già scomputo era lo juorno,
Da li trave ’nnaurate a mille, a mille
S’appesero lucerne, e s’allummaro,
E fecero de notte juorno chiaro.




174.




La Regina cercaje no becchierone
D’oro massiccio, e tutto ’ngiojellato,
Dove lo patre Belo, e lo vavone
S’era chiù de na vota ’mbriacato;
Dintro nce devacaje no carrafone
De lo vino chiù tuosto, e chiù abboccato.
Tanno og’uno la vocca ammafaraje,
E chella co sto brinnese sparaje.




175.




Giove, che hai gusto de la cortesia.
Fatta co li frostiere, sta iornata
A lo Trojano, e da la gente mia
Fà che ’n aterno le sia ’mprofecata.
E de sto juorno la mammoria sia
Pe ciento milia secole onorata.
O Bacco, o Dea Giunone, lo ditillo
Vui mettite a st’agurie, e lo segillo.




176.




E vui’ntra tanto tutte ’n communanza
Ogn’uno a fare brinnese se metta.
Pe onore de li Dei, comm’era aosanza,
Essa na stizza ’n tavola ne jetta,
E pò n’autra stizzella pe crianza
N’assaporaje; e a Bitio, che s’aspetta?
Disse: piglia sto riesto, e vivetello
Tutto, si non vuoi ’n capo no chianiello.

